
Қытай қоржынымызды толтырды
     Бокстан Қазақстанның әйелдер және ерлер құрамасы Қытайдың Гуянг қаласында өткен «Chіna Open-2011» турнирінен олжалы оралды. Әлемнің 19 елінен келген 150-ге жуық былғары қолғап шеберлері бақ сынаған жарыста жерлестеріміз 9 медальға қол жеткізді. Үш өреніміз алтын тұғырдан қол бұлғаса, екеуі күміс медальді иеленді. Тағы төрт түлегіміз қола жүлдені еншіледі. 
     Мырзағали Айтжановтың шәкірттері арасынан Самат Башенов (60 келі), Данияр Елеусінов (64 келі) және Нұрдәулет Жарманов (75 келі) жарыс жеңімпазы атанды. Ақтық айқасқа дейін еш алқынбай жеткен бұл боксшылардың алғашқы екеуі финалда ринг қожайындарын ұтса, соңғысы Тайпей елінің өкіліне сан соқтырды. Бас жүлдені олжалауға Асқар Абдоллаев (81 келі) пен Досжан Оспановтың (+91 келі) да мүмкіндігі болды. Алайда шешуші тұста Асқар қытай спортшысынан жеңілсе, Досжан Жаңа Зеландияның алыбынан айласын асыра алған жоқ. Нұрбол Қалжанов (56 келі), Бақытжан Қожабеков (69 келі) және Александр Гулевский (91 келі) қола медальді мойындарына ілді. Әйелдер арасындағы бәсекеде еліміздің үш бірдей өкілі өнер көрсетті. Солардың арасынан 51 келі салмақтағы Жайна Шекербекованың жолы болып, үшінші сатыға табан тіреді. 
     Ал Кубаның астанасы Гавана қаласында әйгілі Кардин Кордоба турнирі өтіп жатыр. Осымен 41 рет жалауы желбіреп отырған жарыста барлық құрлықтың өкілдері күш сынасуда. Олардың арасында Олимпиада ойындары мен әлем чемпионаттарында жүлде алған спортшылар да көптеп кездесуде. Бостандық аралына Қазақстаннан бірнеше боксшы аттанды. Алайда солардың дені жартылай финалға жетпей сүрінді. Мәселен, Асхат Жеңісбеков (60 келі) алғашқы айналымда кубалық Инолди Пличерден ұтылса, екінші кезеңде Хабиболла Исмаил-Ахунов (56 келі) швециялық Башир Хассанға, Батыр Жүкенбаев (64 келі) кубалық Рашел Иглесиасқа, Сапарбай Айдаров (75 келі) үндістандық Гулдеп Сингхқа жол берді. Ал аса жеңіл салмақтағы Әнуар Мұзапаров әзірге өз жекпе-жектерін сәтті өткізуде. Бастапқы бәсекелердің барлығында жеңіске жеткен ол жартылай финалда жұдырықтасу құқығына ие болды. 
     Жүлделі орындар үшін таласатындар арасында Куба қабыландарының қатары мол. Олардың 18 бірдей боксшысы жартылай финалға жолдама алды. Сондай-ақ Бразилия, Үндістан және Швецияның ұлттық құрама команда мүшелерінің де қарқыны өте күшті. 

